
Clo. Ma intanto cose se fa? l'é per questo che vêuggio
parlâ a to pappà.

Ber. No, ti no bezêugna che ti ghe parli... ghe parliö mi
ancon ûnn-a votta... e poi... bezêugna fâse do coêu...
so mi quello che devo fâ.

Clo. Scì... quello che ti æ fæto scinn'aoa...

Ber. Aoa l'é ûn'âtro pä de manneghe... lascime fâ...





SCENA V.




MANUELLO e GIOANNIN di dentro.



Man. (di dentro). Padron, padroniscimo ma fêua de
casa.

Gioa. (c. s.). Ma sciô patron sciâ me stagghe a sentî.

Ber. Ö l'é chì giûsto lê... vannitene sciù... no te fâ vedde;
a saieiva ûn'imprûdenza.

Clot. Ma ti...

Ber. Lascimeghe pensâ... t'ho dîto...

Man. (di dentro) Fädette pe-a casa no ghe ne vêuggio...
ti m'æ capïo... fêua de casa, fêua de casa.

Ber. Ö l'é chì... vanni... aspëtime in-to giardin... te saviö
dî tûtto...

Clot. Mïa che t'aspëto...

Ber. Scì... scì... no te fâ vedde... dunque ö se n'accorze
(mentre Clotilde fugge entrano Manuello e Gioannin).

